
Devikakritam Balakrishna Stotram

దేవికాకృతం బాలకృష్ణస్తోత్రమ్ 

పృష్టవాఁస్తాం  లోమశో వై కా త్వం పురాఽధునాఽపి చ ।
కమలా వా సతీ భక్తిః సావిత్రీ కాఽసి కన్యకే ॥ ౩౫॥
దేవతా వా సంహితా వా గృహగోధోత్థవిగ్రహా   ।
కా త్వం కల్యాణసంస్థానా  వద సన్దేహనాశిని  ॥ ౩౬॥
పృష్టైవం  సా బద్రికే  సఞ్జగాద  శ‍ృణ్వతాం సతామ్ ।
సభాజనానాం సర్వేషాం మేఘగమ్భీరయా గిరా ॥ ౩౭॥
“నమో వోఽస్తు సమస్తేభ్యో వ్యాసాయ తే నమోఽస్తు చ ।
శ్రీసంహితాస్వరూపాయై  లక్ష్మ్యై దేవ్యై  నమో నమః ॥ ౩౮॥
లక్ష్మీనారాయణాయాఽత్ర కృష్ణకాన్తాయ  వై నమః ।
లోమశాయ గురవే చ మోక్షదాయ నమో నమః ॥ ౩౯॥
సర్వర్షిభ్యశ్చ  సాధుభ్యః సాధ్వీభ్యశ్చ నమో నమః ।
నమో మాత్రే మహారాజ్ఞ్యై  మహారాజాయ వై నమః ॥ ౪౦॥
వైష్ణవేభ్యః   సమస్తేభ్యః కథాశ్రోతృభ్య  ఓం నమః ।
నమో మణ్డపదేవేభ్యో  దేవీభ్యశ్చ నమో నమః ॥ ౪౧॥
ముక్తముక్తానికాభ్యశ్చ సర్వేభ్యశ్చ నమో నమః” ।
క్షమధ్వం చాపరాధాన్మే దోషాన్ క్షమధ్వమీశ్వరాః ॥ ౪౨॥
సాధవో ఋషయః సర్వే రాజా రాజ్ఞీ చ వైష్ణవాః   ।
సఖీజనాః సఖాయశ్చ క్షమధ్వం మేఽపరాధకాన్ ॥ ౪౩॥
అహం నాణకినీనామ్నీ ఖవాసినీ పురాఽభవమ్ ।
భాణవాణీసఖీ రాజ్ఞ్యా  దినేశ్వర్యాశ్చ కిఙ్కరీ ॥ ౪౪॥
స్వార్థపరా  స్తైన్యపరా  ధర్మధనాఽవచోరికా ।
సాఽహం మృతాయామ్యదూతైర్నీతా యామ్యపురం తతః ॥ ౪౫॥

దేవికాకృతం బాలకృష్ణస్తోత్రమ్ 

భుక్త్వా పాపఫలం తస్మాజ్జన్మార్థం   త్విహ చాఽఽగతా ।
గృహగోధా కర్మవశాజ్జాతాఽవశేషభోగినీ  ॥ ౪౬॥
పూజావారిస్పృష్టదేహా  మృతాఽత్ర కృపయామునేః ।
ప్రసాదాశనతో  నష్టా వాసనా మమ సర్వథా ॥ ౪౭॥
బహుపుణ్యాఽస్మి సఞ్జాతా  కథాయాః శ్రవణాదిహ  ।
దివ్యా దేవ్యస్మి సఞ్జాతా  కృపయా లోమశస్య చ ॥ ౪౮॥
మోక్షమిచ్ఛామి గన్తుం వై నేచ్ఛామి స్వర్గమిత్యపి  ।
మహ్యం మన్త్రం  హరేశ్చాపి నామధున్యం ప్రపత్తిదమ్   ॥ ౪౯॥
లోమశోఽయం దదాత్వత్ర యేనయామి పరాఽక్షరమ్ ।
నమామి పాదయోర్వశ్చ కిఙ్కరీ దేవికాఽస్మి చ ॥ ౫౦॥
ఇతి శ్రీలక్ష్మీనారాయణీయసంహితాయాః  తిష్యసన్తానాత్మకస్య చతుర్థఖణ్డే
౭౦-అధ్యాయాన్తర్గతం  దేవికాకృతం బాలకృష్ణస్తోత్రం   సమ్పూర్ణమ్  ।
లక్ష్మీనారాయణీయసంహితా । ఖణ్డ ౪। అధ్యాయ ౭౦/౩౫-౫౦॥

